
〈怒目疾視擠而䧟之者衆矣。朝廷優容。有陟無黜。家本窮空。孥累猥衆。二百餘指不至餓死。婚嫁粗畢無。累後人。此恩此德。寧可不知所自來。制參〉

〈之辟朝廷令以包砌城壁畢日供職。則亦知一郡之命實繫於此。舒和兩易則一二友實誤制帥非朝廷之本意。今此朝廷。又令還安慶之任。且徇〉

〈舉留者之請則朝廷之恩厚。不惟及榦。而舒民感朝廷之賜又如何也。如榦小官。自當竭蹷趨赴舊任。以報朝廷恩遇之厚。以成安慶城壁之功。夫〉

〈復何言然其所以遲囬道途。决為歸山之計者。盖亦有說。古之人直道而行。初無嫌疑。亦無顧忌。可仕則仕。可止則止。雖舉世非之不恤也。今則不〉

〈然利禄之習勝。恬退之風衰。榦之素行。又本不孚於人。今乃捨和而就舒。殆若與人爭較州郡之大小。比量俸入之厚薄。物論紛紛。安能家置一喙〉

〈以自解哉。生平顧惜名義。甘處窮約。今年幾七十。乃使人得以貪榮慕禄而議之。是誠可畏也。昔有以財賦羡餘而申間朝廷。以秤提官會而奉行〉

〈條約。其忠誠體國之念。不足以暴白。而後生小子至今猶得以議之。然則清議所在。亦豈得直道而不顧耶。世之苟賤無耻。行若狗彘者。人皆置而〉

〈不論。至若名在偽學之籍。則一舉足必議其短。此古之學道者所以戰戰競兢。如臨深履薄。至死而後知免也。榦之負朝廷之恩。有莫大之罪。負安〉

〈慶之民。亦誠所不忍。然使榦得以退歸田里。保全晚節。是乃所以欽承朝廷崇尚廉耻。㴠養風俗之意。安慶大郡。不過擇一公廉慈惠之人以為之〉

〈守。則必能為朝廷牧養百姓。城壁一役。立功已畢。包砌之磚。亦已燒造四百餘萬。同官既皆恊力。又有寄居士友十二人。人分百二十丈。自行管幹。〉

〈朝至夕歸如己私事。不過今冬自可了畢。方今英俊如林。如榦等輩。專載斗量。何可勝數。亦何足以勞朝廷之區處。賦以祠禄。放歸山林。物論定矣。〉

〈幹自丙寅丁卯為湖北帥屬。徃來兵間。遂得嘔血之疾。後宰臨川。詞訟繁冗。日夜勤勞。加以痰喘。至老愈甚。每見朋友楊子直。楊通老。廖子晦。皆以〉

〈既老且病。仕不知止至其身後無不狼狽。今又豈宜復蹈其覆轍哉。此榦所以决於退閑。非敢為是矯飾之言也。以君命之嚴。不敢即安私室。孑然〉

〈一身。宿留逆旅。尚望早為白之廟堂。母使一介小吏有再三之瀆。以重取罪。則為幸大矣。辭依舊兼知安慶府申省劄子照對。榦今月十九日〉

〈准江淮制置使司牒備准尚書省劄子。四月十三日三省同奉聖㫖黄榦依舊知安慶府。昨於二月内准省劄令將安慶府職事交與以次官就赴〉


〈和州新任。榦除。已將安慶府職事交與通判董朝奉訖。所有和州職事實以年老多病。若又更易一郡。事緒更端。倍費區處。兩上丐祠之請。意謂必〉

